
dharmapurI godAvarI varNanam

ధర్మపురీ గోదావరీ వర్ణనమ్

కోరిడే విశ్వనాథ శర్మా సంస్కృతోపన్యాసకః
శ్రీ లక్ష్మీ నరసింహసంస్కృతాన్ధ్ర  కలాశాలా
అయికరికర్ణిక  !మూషికవాహన!! పర్వతజాసుత !సామ్బప్రియ  !

నుతజనపోషక ! షణ్ముఖసేవిత ! శఙ్కరచుమ్బితఫాలతట! ।
వరచతురాననదేవగణార్చిత !దానవభఞ్జక  !దాసరత!
జయ గణనాయక ! విఘ్నవినాశక ! ధర్మపురీజనపాల విభో!

అయినిజమూర్ధజపాశజటోద్భవగౌతమజాసికతోద్భవ  భోః
వరరఘువంశకలానిధికీర్తితరాఘవసేవితలిఙ్గతనో ! ।
నిజవరభక్తకృతాఘవినాశక దాసజనార్థితదానరతే !
జయ రజనీకరభూషితశేఖర! ధర్మపురీవిలసన్నిలయ!॥
త్వద్దర్శనం  యది లభే న తు నీలకణ్ఠ !
నామం భజామి యది కణ్ఠగతం  న తే హి ।
రూపం స్మరామి తవ చేన్న మనోహరం మే
తజ్జీవనం  మమ నిరర్థకమేవ  శమ్భో ॥
ప్రాతఃకాలవర్ణనం   గోదావరీ
లక్ష్మీనృహరేఃపదాబ్జలసితా  బ్రహ్మాదిదేవైర్యుతా 
యా రామార్చితరామలిఙ్గనిలయా  భక్తాఘవిధ్వంసినీ
యస్యాః ప్రాగ్దిశి   గౌతమీ రవికరాన్ ప్రక్షాలయన్తీ  సదా
సేయం ధర్మపురీ సనాతనపురం క్షేత్రం  సతీర్థం  మహత్ ॥ ౧॥
గోదావరీగతసురార్పణకౌతుకేన్దుః
పీయూషభాణ్డపరిపూర్ణసుధాకరో   ఽయమ్ ।
వీచీనిబద్ధప్రతిబిమ్బతనుర్నితాతం 
సూర్యోదయే లసతి గచ్ఛతి ఖాన్నిశేశః ॥౨॥
గోదావరీవరజలేషు వినోదమిచ్ఛుః

ధర్మపురీ గోదావరీ వర్ణనమ్

తారాయుతో వరతరఙ్గహృతాత్మరూపః  ।
ఆవృత్య వార్వసితకైరవమాత్మబన్ధుం 
సూర్యోదయే లసతి గచ్ఛతి ఖాద్ధిమాంశుః  ॥ ౩॥
నిష్కాస్య ద్విజరాట్ తమోఽన్ధపటలం  యాత్యేకతో హ్యమ్బరాత్
నిద్రాముద్రితమానవాన్   ద్విజవరాః జాగ్రన్తి   రావైర్ముహుః  ।
ఛిత్త్వాఽన్ధం  ద్విజకాన్తిభిర్ద్విజవరాః  శ్రావ్యన్తి   వేదశ్రుతీః
ప్రాతర్ధర్మపురీపురస్య   హి జనాన్ కుర్వన్తి చైతన్యకాన్  ॥ ౪॥
గౌతమ్యాస్తు తరఙ్గపఙ్క్తినినదైర్మాధుర్యమాపూర్యతే  
ఆబ్రాహ్మీ  హరితాశ్చ ఛాత్రవటవః  పూర్యన్తి వేదశ్రుతీః  ।
గావోఽమ్భేతి నదన్తి వత్సకగణం స్వోధాస్యదానాయ తాః
ప్రాతర్ధర్మపురం   హి మఙ్గలకరైర్ధ్వానైః     పవిత్రీకృతమ్  ॥ ౫॥
యస్యాం బ్రాహ్మణపుఙ్గవైరనుదినం    సుస్నాతలిప్తాఙ్గకైః 
గాయత్రీ శ్రుతిరావ  సుస్వరగలైర్దత్తాఞ్జలిర్భాస్కరః    ।
స్నాత్వా క్షాలితరశ్మిభిర్నరహరిం సన్ద్రష్టుకామో   ముదా
నిద్రాముద్రితపద్మమున్నయతి   యః సంసేవనాయ ప్రభోః  ॥౬॥
గోదావరీవిమలవారితరఙ్గహౄద్యై  -
ర్యత్కైరవైర్రతిముపేత్య    ముదా నిశాన్తే ।
ఇన్దౌ గతే హి కమలాని నిమీలితాని
ఉన్మీల్య భాస్కరకరైర్వికసన్తి  ప్రాతః  ॥ ౭॥
యే చైవ  బద్ధతనవః  కమలోదరేషు
భృఙ్గా హి భానుహృతచిత్తముముక్షవస్తే ।
సన్తుష్టభాస్కరకరైః   సువిముక్తసఙ్గాః
గీతోపదేశకవరా ననుయాన్తి చోర్ధ్వమ్  ॥౮॥
శ్రీ వైష్ణవా   నృహరిసేవనతత్పరాశ్చ
దిక్పూర్యమాణశుభమఙ్గలవాద్యఘోషైః   ।
గోదోదపూర్ణవరహేమఘటా  నివృత్య
నిర్యాన్తి వేదపఠనైర్భృతదేవచిత్తాః  ॥౯॥
గోపాలబాలకగణైర్ధృతహస్తదణ్డైః  
గావో ముదా ప్రతిగృహాత్  కిల ముక్తబన్ధాః  ।

వాత్సల్యదత్తపయసోఽన్వయగోగణాశ్చ
గోదావరీతటవనం హ్యుపయాన్తి ధీరమ్ ॥ ౧౦॥
కోక్కోరకోధ్వనియుతైర్నను  కుక్కుటైశ్చ
దిక్పూర్యమాణనినదైః  ప్రవిముక్తకణ్ఠైః   ।
జాగ్రన్తి   యేన హి విబుధ్య వర త్యక్త  మఞ్చాః
యద్గౌతమీనివహనాయ  జనాస్తు యాన్తి ॥ ౧౧॥
యద్గాయతో  బుధ సదాశివ విశ్వనాథౌ
రాజన్నశాస్త్రికృతవాఙ్మయసేవనం  తు ।
ప్రాభాతికం  నను సకీర్తనచిత్తజిహ్వాః
గోదావగాఢతనవః స్వగృహాణియాన్తి ॥ ౧౨॥
గోదాం హి గోపతరుణీమణయస్తరణ్యాం
గోక్షీరపూరితఘటాః బహవో తరన్త్యః ।
గ్రామం  ప్రవిశ్య  మధురస్వరకణ్ఠరావైః 
ఉద్ఘోషయన్తి  నను విక్రయణాయ  దుగ్ధమ్  ॥ ౧౩॥
కన్యా గృహాఙ్గణతలం  పరిశుధ్య చాద్భిః
కృత్వా ముదా రజితభాసితరఙ్గవల్లీమ్   ।
సన్దీప్తగోమయగిరిప్రతిమా    విధాయ
కుర్వన్తి చాపహృతచిత్తజనా హి మార్గమ్  ॥ ౧౪॥
గఙ్గే ! త్రివిక్రమపదోద్భవి   !హే సురార్చ్యే !

త్రైలోక్యపావని ! శివజటాహృతవారిరూపే! । ?

విధ్వస్త గౌతమమహర్షికృతాఘరాశే !
త్వం జాగృహీత్యుషసి భక్తవరాః స్తువన్తి  ॥ ౧౫॥
అభ్యాగతా వివిధదేశసమాగతాశ్చ
అబాలవృద్ధపురవాసగణాశ్చ  వీథ్యామ్ ।
స్నాత్వాఽఽగతాన్ ద్విజవరానభివన్ద్య  నమ్రాః
గోదానిమజ్జనపరాస్త్వరితం  ప్రయాన్తి  ॥ ౧౬॥
శ్రీశేషయోక్తనిగమాన్తభృతాత్మతత్త్వం
యన్నారసింహశతకం హరిభక్తిసారం
భ్రాజన్నృసింహచరణాబ్జకహృష్టచిత్తాః  

గాయన్తి ప్రోద్గలితగానయుతా   స్తు నార్యః ॥ ౧౭॥
మాలాం క్వచిద్ధి ధనురాకృతిభఙ్క్వచిచ్చ
ఖడ్గం  క్వచిన్నను సుదర్శనరూపమన్యత్ ।
భిన్నైః  సదాకృతివిశేషగణైర్బలాకాః
బధ్నన్తి ధర్మపురమమ్బరవీథిమార్గమ్  ॥ ౧౮॥
పిత్రాజ్ఞయా   గతవనో రఘురామచన్ద్రః
స్నాత్వా చ యత్ర పితరం త్వకరోద్ధి తృప్తమ్ ।
భక్త్యార్చయత్ స్వకృతసైకతలిఙ్గమూర్తిం 
తద్గౌతమీస్థసికతా   హి పునన్తి భక్తాన్ ॥ ౧౯॥
సఙ్కల్పమన్త్రపఠనా  వటవా స్తు కేచిత్
కేచిన్నిమజ్జనపరా  హరశబ్దపూర్వమ్  ।
సన్ధ్యాన్త్వుపాసనపరాః  సునిమీలితాక్షాః
గోదాజలేషు విధికర్మరతా ద్విజా హి ॥౨౦॥
శ్రీనారసింహ  వచసా త్వనులాత్మజః కిం
ఆజ్ఞాపయేత్  కపికులం పురరక్షణార్థమ్  ।
యత్ త్రాసయన్తి  శఠబుద్ధినరాంస్తు  వీథ్యాం
సౌధాగ్రభాగవిహరద్  వరవానరా హి ॥౨౧॥
ఉద్యద్దినేశకిరణైర్జ్వలదగ్నితేజః  
స్నాతానులిప్తవరభక్తసమాహ్వనాయ ।
యద్ రాజగోపురమహో హరిమన్దిరస్య
ధీరం విలోకయతి పూర్వదిశాభిముఖ్యమ్ ॥౨౨॥
యద్రాజగోపురగవాక్షకవాటమార్గాత్ 
ఆవృత్య పక్షినివహాన్ ఖలు మేఘమాలాః ।
గచ్ఛన్తి మన్దిరమహో  శుభకృష్ణవర్ణాః 
ద్రష్టుం   రమానరహరిం వినతా నినాదైః  ॥౨౩॥
బ్రహ్మాది  దేవగమనాయ శుభాఙ్కితం హి
భక్తాగ్రదైత్యగమనాయ   మహోన్నతం చ ।
యత్స్వాగతాదరణపూర్వక భృత్యవర్గం
యద్రాజగోపురమహో  కిము వర్ణశక్యమ్  ॥౨౪॥

దీవ్యత్ సువర్ణకలశైర్నను   భ్రాజమానం  ?

ఆకాశచుమ్బనపరం శిఖరాగ్రభాగమ్  ।
ఆదిత్యదైత్యప్రతిమాహృతచిత్తహృద్యం 
యద్రాజగోపురమహో  కిము వర్ణశక్యమ్  ॥౨౫॥
దైనన్దికేన   విధినా గగనాన్తరాలాత్
సప్తాశ్వవాహనరథం త్వధిరూఢభానుమ్ ।
ఆయాన్తమాహ్వయతి హి శ్రమమోచనాయ
యద్ గోపురం ధృతకపోత సుపుష్పమాలమ్ ॥౨౬॥
వరాహతీర్థమ్
యస్మిన్ ముదా నివహనాద్ధి సభార్యకశ్చ
చిన్తామణిః పరమవాప హి ముక్తిమార్గమ్  ।
చిన్తమణీతి యదగాద్ధి సరః ప్రసిద్ధం 
వారాహతిర్థమిహ  రాజతి ధర్మపుర్యామ్ ॥౨౭॥
లక్ష్మీనృసింహవిభుదర్శనసాభిలాషం
గ్రామం  ప్రవిష్టమతిథిం   నను సాదరేణ ।
భృఙ్గానురఞ్జితసుమఙ్గలవాద్యఘోషైః   
సుస్వాగతం వదతి చేహ వరాహతీర్థమ్  ॥౨౮॥
ఉత్థాయ  చైకచరణం  చ నిమీల్య నేత్రే
ధ్యానైకచిత్తవిలసజ్జలధిప్రసుప్తాః    ।
నిష్కిమ్పమానలసదఙ్గవిభాసవృక్షాః
కిం తాపసాననుసరన్తి బకా హి తీరే ॥౨౯॥
ప్రాతః  సదా ?ముకులీకృతహస్తకుడ్మం ?

సన్తుష్టకం  వికసితాననపద్మవృన్దమ్  ।
అభ్యాగతాయ మధుపాయ వినమ్రభావైః 
దత్త్వా హి మధుపర్కమనన్యచిత్తం
వారాహతీర్థమిహ  శిక్షతి చాతిథేయమ్ ॥ ౩౦॥
లోకైకరక్షణవిధౌ  హతహేమనేత్రః
శ్రీశో  ధృతక్షితిమృదఙ్కితదంష్ట్రభాగాన్  ।
ప్రక్షాల్య  పూతమకరోత్స తీర్థమ్
వారాహతీర్థమిహ  రాజతి ధర్మపుర్యామ్ ॥ ౩౧॥

ధర్మపురీ గోదావరీ వర్ణనమ్

ఇతి కోరిడే విశ్వనాథశర్మణావిరచితం ధర్మపురీ
గోదావరీ వర్ణనం  సమ్పూర్ణమ్  ।
Composed by Koride Vishwanatha Sharma Dharmapuri Telangana

Proofread by Koride Vishwanatha Sharma.

dharmapurI godAvarI varNanam

pdf was typeset on June 28, 2023

Please send corrections to sanskrit@cheerful.com

6 sanskritdocuments.org


	Document Information
	Document Text
	Document Credits

